
TESEO EPISODIO V:
O TOURO CONTRAATACA

¡Viva,  Teseo  matou  ó  Minotauro!  ¡Agora  poderá  escapar  de  Creta  e
casarse  coa  princesa  Ariadna!  Pero,  cando  chega  onda  ela,  ¡oh,  non!
¡Teseo esqueceuse de arrincar a Chorima Prateada, a flor que lle concede
a inmortalidade ó Minotauro!

Teseo  e  Ariadna,  que  non  queren  que  o  monstro  mate  máis  xente,
adéntranse no labirinto para arrincala. Pero teñen que chegar ata o centro
do labirinto, e agora o Minotauro está agardando por eles. Debilitado pola
morte temporal a mans de Teseo, si, pero con novos folgos para loitar.

Conseguirán os nosos heroes arrincar a Chorima Prateada e saír con vida
do Labirinto de Minos? Ou acaso o Touro poderá vingarse da derrota
anterior? Xoga con Teseo ou Ariadna para chegar ó centro do labirinto e
despois saír, ou xoga co Minotauro para intentar impedirllo!

Descrición do xogo

TESEO EPISODIO V:  O TOURO CONTRAATACA é  un  xogo de  mesa  por
turnos  para 2 xogadores.  Para xogar,  fai  falla  o  taboleiro do xogo (O
Laberinto de Minos, 15x15 cuadrículas), un dado de seis caras e as fichas
do xogo (Teseo, Ariadna, e Minotauro).

Preparando a partida

Cada  xogadore  ten  que  escoller  un  Personaxe.  Un  xogador  escolle  ó
Heroe (Teseo ou  Ariadna)  e o outro xogador queda co  Minotauro.  Ó
comezar a partida, a ficha do  Heroe colócase nunha das cuadrículas da
Entrada e a do Minotauro colócase na cuadrícula marcada no centro do
labirinto.

Como xogar

Dependendo do seu Personaxe, cada xogadore ten un obxectivo. O Heroe
ten que chegar ata a cuadrícula marcada no centro do labirinto e logo
volver á saída. O Minotauro ten que impedirllo, e para iso debe vencelo
nunha Pelexa.

Os Turnos
O Heroe comeza primeiro, e o Minotauro vai despois. Ó rematar o turno
dun xogador, comeza o do seguinte.

O Taboleiro e o Movemento
Durante  o  seu  turno,  cada  xogadore  pode  moverse  un  máximo  de  3
cuadrículas en calquera dirección. Non se poden atravesar as paredes, nin
está permitido cruzalas en diagonal. Tampouco está permitido pasar por
enriba do outro Personaxe.

Pelexas
Se o Heroe e o Minotauro están en cuadrículas adxacentes, o xogador en
turno pode Pelexar co outro xogador. Ambes xogadores tiran un dado de
seis caras. O xogador que saque a tirada máis baixa recibe 1 punto de
dano.  No  caso  de  haber  empate,  ningunhe  xogadore  recibe  dano  (os
xogadores poden acordar recibir 1 dano cada un en lugar diso).

Heroe
Se o Heroe recibe 3 puntos de dano ó longo da partida, perde, e gaña o
Minotauro.

Minotauro
Se o  Minotauro recibe 3 puntos de dano, cae  Inconsciente. O xogador
sáltase o seu próximo turno e o Heroe pode pasarlle por enriba, coma se
non estivese ocupando a cuadrícula.



Personaxes
Hai tres  personaxes diferentes:  Teseo,  Ariadna e  o  Minotauro.  Tanto
Teseo como  Ariadna son considerados  Heroes, así que todas as regras
que se refiran ó Heroe aplícanse a ambos por igual.

Teseo, Príncipe de Atenas
Teseo é o príncipe de Atenas, e a pesar de ser aínda un home novo, xa é
todo un heroe. É forte, atlético e hábil coas armas. Cando descubriu que o
Rei Minos estaba encerrando xente no labirinto para que o Minotauro os
matase e así calmar a súa ira, decidiu intervir. Grazas ás súas cualidades
foi  quen  de  vencer  ó  monstro  en  combate,  e  grazas  a  Ariadna  puido
escapar do labirinto sen se perder.

Ariadna, Princesa de Creta
Ariadna  é  filla  de  Minos,  Rei  de  Creta.  A pesar  de  que  a  entrada  ó
labirinto  estaba  prohibida,  a  escorregadiza  Ariadna aventurouse nel  en
múltiples ocasións sen que o Minotauro a atrapase, usando a súa astucia
para  non se perder.  Así,  sempre  que puido,  intentou axudar  ás  pobres
vítimas que acababan alí  encerradas por orde de seu pai.  Cando Teseo
chegou a Creta  e Ariadna descubriu a súa intención de matar  ó touro,
Ariadna ofreceulle a súa axuda.

Asterión, Minotauro do Labirinto.
Como castigo pola soberbia do Rei Minos fronte a Poseidón, o deus fixo
que  a  súa  muller  se  namorase  dun  touro.  O  froito  da  relación  foi  o
Minotauro,  de nome Asterión,  unha abominación metade home metade
touro. É incriblemente forte e violento, e como outros monstros gusta da
carne humana. Para poder protexerse da criatura, o Rei Minos mandou
que Dédalo, o mellor arquitecto do mundo, construíse un labirinto do que
fose imposible escapar. E para asegurarse de que o Minotauro non tentase
escapar, obrigou ás cidades subordinadas a el a mandarlle un grupo de
xente  como  prisioneiros.  Minos  encerraba  ós  prisioneiros  no  labirinto
para que o Minotauro se saciase con eles.

As Habilidades
Ademais das regras básicas, cada Personaxe ten unha Habilidade especial
e  única.  A  Habilidade condiciona  o  estilo  de  xogo  do  Personaxe,  e
apóiase nas regras e nas condicións de vitoria de cada xogadore. Porén, as
Habilidades sempre están por enriba das regras: se unha regra entra en
conflito cunha Habilidade, faise o que diga a Habilidade.

T  eseo   - O Heroe de Atenas
Nunha Pelexa, Teseo pode lanzar 2 dados de seis caras en lugar de un só e
quedar co resultado máis alto.

Ariadna - O Fío da Elixida
Ó  moverse,  Ariadna pode  pasar  por  enriba  do  Minotauro,  coma  se
estivese Inconsciente. Porén, nunha Pelexa ten que restarlle -2 ó resultado
que lle saia no dado.

Ademais,  cando  Ariadna chegue  ó  centro  do  labirinto  e  recolla  a
Chorima Prateada, pode moverse 4 cuadrículas en lugar de 3.

Minotauro - A Forza do Labirinto
Cando o Minotauro pelexe co Heroe, antes de tirar os dados, pode mover
ó  Heroe a unha cuadrícula libre adxacente ó  Minotauro.  Tamén pode
facer que o Heroe pase por enriba súa.

Ademais,  se  o  Minotauro non  perde  a  Pelexa  (é  dicir,  se  gaña  ou
empata),  pode  empurrar  ó  Heroe cara  atrás  ata  un  máximo  de  2
cuadrículas.  Só  pode  empurrar  ó  Heroe nunha liña  recta,  e  tampouco
pode atravesar paredes en diagonal.

